
Dell’AneideCanto iv.








45.





E comme mò passavano lo vierno

Co feste juoche, e cætera, e Dedone

De lo regno non penza a lo govierno,

Perche co Anea se piglia sfatione.

Cossì chella Tezifone d’Avierno

Ste ’mbroglie sprubecaje p’ogne cantone;

E a l’arecchie d’Iarba le portaje:

E pensatelo vui si se ’nzorfaje.





46.





Da Giove Ammone chisto Rè famuso,

E da na Ninfa, che a li Garamante

Giove ne scervecchiaje a l’annascuso,

Fù gnenetato, ed era assaje galante!

E pe li regne suoje st’ommo piatuso

Ciento tempie havea fatte, e tutte quante

A Giove, e nce tenea de notte, e juorno

Vivo lo fuoco, e sprofommere attuornọ.





47.





Nce teneva de chiù le sentenelle,

E li piecore accise a mille, a mille:

E a le porte festune de mortelle

Chine d’oro brattino, e de shiurille:

Chisto, che a lo sentire ste novelle,

Sautate ’n capo l’erano li grille,

Sbruffanno da la vocca fele amaro,

Cossi a Giove sbafaje ’nnante à n’autaro.





48.





O Giove, o Patre mio, o gran Tronante,

A chi sto regno, e sta Moresca gente

Co brinnese, e banchette tutte quante

Danno ogne juorno suppreche, e presiente,

Vide le ’mbroglie de ssi dui forfante?

Che? li fulmene tuoie jette a li viente?

’Ntrà le nuvole sbafa de ssi truone

La furia, ne le prova chi è briccone?

